
জাগ মা আমার জাগ মা আমার,

 সম্বৎসর পরে জগত জননি;

ও রাঙা চরণে লুঠাই আবার,

 জাগ মা আমার ভব নিস্তারিনি।



	 *  *  *



জাগিলেনা কেন এখনও জননি,

 হইল যে নিশি প্রভাত প্রায়;

তবে কি নৈরাশ করিবে গো ওমা,

 দীন হীন তব সন্তানে হায়!

পাবনা কি ওমা দেখিতে এবার

 পবিত্র চরণ প্রসন্ন মুখ;

কোন মহা পাপে করিলে বিধান;

 হে করুণাময়ি এ হেন দুঃখ!

যামিনী ত প্রায় হইল বিগত,

 এখনও ওমা ক’লে না কথা।

কাহারে বলিব কোথা লুকাইব,

 এই সাংঘাতিক হৃদয় ব্যথা;

বাজিতেছে ওই মঙ্গল বাজনা,

 নগরের প্রায় প্রত্যেক ঘরে,

সবাই আনন্দে উল্লাসে মগন;

 তব আগমন ঘোষণা করে;

সবাই তোমায় দেখিল জননি,

 সবাই মাতিল তোমার নামে,

আমি(ই) কি নৈরাশ হইব কেবল,

 আজ মা তোমার এ আনন্দ ধামে?

